
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 1997 ԹՎԱԿԱՆԻ ՕԳՈՍՏՈՍԻ 19-Ի N 350 ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը

Համաձայն 2021 թվականի մարտի 24-ին Ազգային ժողովի կողմից ընդունված «Հակակոռուպցիոն կոմիտեի մասին» ՀՕ-147-Ն օրենքի (այսուհետ՝ Օրենք) 48-րդ հոդվածի 20-րդ մասով սահմանվում է, որ նշված օրենքի ուժի մեջ մտնելու օրվանից ուժը կորցրած է ճանաչվում 2007 թվականի նոյեմբերի 28-ին ընդունված «Հատուկ քննչական ծառայության մասին» ՀՕ-255-Ն օրենքը, և դադարեցված է համարվում Հատուկ քննչական ծառայության գործունեությունը։ Ներկայումս՝ Հակակոռուպցիոն կոմիտեի արդեն իսկ ձևավորման և Հատուկ քննչական ծառայության գործունեության դադարեցման պայմաններում հարկավոր է «Տեղեկությունները պետական և ծառայողական գաղտնիքի շարքը դասելու լիազորություններով օժտված պետական մարմինների պաշտոնատար անձանց ցանկը հաստատելու մասին» Հայաստանի Հանրապետության կառավարության 1997 թվականի օգոստոսի 19-ի N 350 որոշմամբ (այսուհետ՝ Որոշման) հաստատված ցանկում կատարել փոփոխություն և Հակակոռուպցիոն կոմիտեի նախագահին ընդգրկել տեղեկությունները պետական և ծառայողական գաղտնիքի շարքը դասելու լիազորություններով օժտված պետական մարմինների պաշտոնատար անձանց ցանկում։ 
Նախագծի ընդունման անհրաժեշտությունը պայմանավորված է այն հանգամանքով, որ «Պետական և ծառայողական գաղտնիքի մասին» օրենքի 12-րդ հոդվածի համաձայն՝ նախատեսվում է իրականացնել գաղտնագրման ենթակա տեղեկությունների ընդլայնված գերատեսչական ցանկերի մշակումը` Հայաստանի Հանրապետության կառավարության 1997 թվականի դեկտեմբերի 30-ի N 626 ԿԳ որոշմամբ հաստատված հրահանգի պահանջներին համապատասխան։

Հաշվի առնելով այն հանգամանքը, որ որպես քննչական մարմին Հակակոռուպցիոն կոմիտեն բացի Հայաստանի Հանրապետության քրեական դատավարության օրենսգրքով իր ենթակայությանը վերապահված՝ ենթադրյալ կոռուպցիոն հանցագործություններով մինչդատական քրեական վարույթ իրականացնելուց նաև իրականացնում է օպերատիվ-հետախուզական գործունեություն, ուստի իր գործառութային առանձնահատկություններից ելնելով օժտված է գաղտնագրման ենթակա մի շարք տեղեկությունների տնօրինելու լիազորությամբ, մասնավորապես՝ օպերատիվ հետախուզական գործունեության ուժերը, միջոցները, մեթոդները, ծրագրերը, վիճակը կամ արդյունքները բացահայտող տեղեկությունների, այդ գործունեությունները ֆինանսավորելու մասին տվյալների, ինչպես նաև օպերատիվ հետախուզական գործունեությունն իրականացնող մարմինների հետ գաղտնի հիմունքներով համագործակցող կամ համագործակցած, աջակցություն ցուցաբերող անձանց վերաբերյալ տեղեկությունների: 

Ասվածից ուղղակիորեն հետևում է, որ Հակակոռուպցիոն կոմիտեի լիիրավ գործունեության ապահովման հրամայականով է պայմանավորված Հակակոռուպցիոն կոմիտեի նախագահի համար տեղեկությունները պետական և ծառայողական գաղտնիքի շարքը դասելու լիազորությունների նախատեսումը:

Միաժամանակ նախատեսվել է փոփոխություն կատարել Հայաստանի Հանրապետության Կառավարության 1998 թվականի մարտի 13-ի N 173 որոշման մեջ, որով սահմանվելու է, թե Հակակոռուպցիոն կոմիտե որ տեղեկատվությունը տնօրինելու լիազորությամբ է օժտված:
2. Առաջարկվող կարգավորման բնույթը
 Նախագծով առաջարկվում է փոփոխություն կատարել «Տեղեկությունները պետական և ծառայողական գաղտնիքի շարքը դասելու լիազորություններով օժտված պետական մարմինների պաշտոնատար անձանց ցանկը հաստատելու մասին» Հայաստանի Հանրապետության կառավարության 1997 թվականի օգոստոսի 19-ի N 350 որոշման մեջ՝ նախկին Հատուկ քննչական ծառայության պետին տրված լիազորության փոխարեն նույն լիազորությունը Հակակոռուպցիոն կոմիտեի նախագահի համար սահմանելով։   
3. Նախագծերի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ հակակոռուպցիոն կոմիտեի կողմից։ 

4. Ակնկալվող արդյունքը

Նախագծով առաջարկվող իրավակարգավորման ընդունման արդյունքում Հակակոռուպցիոն կոմիտեի նախագահի համար կսահմանվի լիազորություն տեղեկությունները՝ ըստ դրանց բնագավառի կամ գերատեսչական պատկանելիության պետական և ծառայողական գաղտնիքի շարքին դասելու համար։

5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.

Նախագծի ընդունումը ՀՀ 2022 թվականի պետական բյուջեի եկամուտների և ծախսերի փոփոխության չի հանգեցնի:
6. Ռազմավարական փաստաթղթերի հետ նախագծի կապի մասին.

Նախագիծն առնչվում է Կառավարության 2019 թվականի հոկտեմբերի 3-ի N 1332-Ն որոշմամբ հաստատված Հայաստանի Հանրապետության հակակոռուպցիոն ռազմավարության և դրա իրականացման 2019-2022 թվականների միջոցառումների ծրագրի հետ, մասնավորապես՝ կոռուպցիոն հանցագործությունների բացահայտման, քննության գործառույթներով օժտված և անկախության բավարար երաշխիքներ ունեցող հակակոռուպցիոն իրավապահ մարմնի` Հակակոռուպցիոն կոմիտեի ձևավորմանը ուղղված միջոցառմանը։ Նախագիծն առնչվում է նաև Հայաստանի Հանրապետության կառավարության 2021-2026թթ. ծրագրի 5.5 կետին։

